
Soan-nio siram lagi badannja dengen aer dari timba jang pengabisan, kamoedian laloe ia salin talesannja dengen kaen jang kering, dan naek dari tjimtjhe.

„Toekaran jang baroe, itoe toh soeda terlaloe boesoek“ kata poelah njonja Koei-liat. „Kan ada kaen badjoe jang goea baroe beli'in ?“

„Hala ini djoega boleh, tjim. Malem-malem ini!“

„Toekar soeda djangan bikin goea djadi djengkel. . . . . . . . . .}“

Samantara itoe kadengeran soeara orang boeka pintoe, dan tida sabrapa lama berselang, Emot laloe masoek ka dalem.

„Gini waktoe baroe kaliatan,“ kata lagi njonja Koei-liat. „Dari tadi ditoenggoein bolehnja kamana ?“

Sambil bitjara begitoe ia berbangkit, dan dengen diboentoeti oleh Emot, laloe ia berdjalan teroes kaloear.

„Apa soeda sediah ?“ tanja prampoean toewa itoe, sasoeda berdoedoek di baleh, ,sekarang sadja kita brangkat. Kaloe sampe ba Kek-soen dateng doeloean, djadi tida baek boeat nona, tida baek boeat samoea-moea djoega."

„Soeda poekoel brapa si 'ni ?“

„Ampir poekoel delapan.“

„Nah ja, baeklah.“

